          Анастасія Казіміраўна Марынская                                                    Ладэлева 
   Тады мне было пятнаццаць год.

   У тую раніцу прыйшоў дадому з партызанскага атрада мой брат Ігнат і папрасіў схадзіць у Ладэлева, разведаць, што там адбываецца. З таго боку вельмі цягнула дымам. Маці наліла збанок малака, і я пабегла ў Ладэлева. Там жыла мая сястра Людміла з дзеткамі. Але калі я прыйшла ў вёску, то нічога асаблівага там не ўбачыла. Усё было ціха і спакойна, толькі, як і ў нашым Сенькаве, цягнула дымам.

   І я загулялася з малымі на печы аж да вечара. А Людміла пытаецца: 

   –Насця, што табе маці казала? Дадому ісці ці, можа, застацца?

   –Ой! – усхапілася я,– мяне ж Ігнат прасіў, каб дадому вярнулася ды расказала, што тут у вас здарылася.

   –Ну, бяжы тады, ды кажы, што ўсё добра.

Развіталася я з імі ды пайшла дадому. 

   А раніцай Ладэлева спалілі. У тым агні загінула і Людміла з дзеткамі.

   Каб жа хто знаў, што такое будзе!...

   Як сталі карнікі паліць вёскі, усе падаліся хто куды. Хаваліся па гушчарах, па балотах. Аднойчы нарваліся на экспедыцыю. Немцы пачалі страляць, многія загінулі, а хто ўцёк, схаваліся ў Чорным балоце. Таццяна Гоман, у якой была трохмесячная дачушка, уцякаючы, упала, і дзіця забілася. Тры дні, як страціўшы розум, насіла яна з сабой памерлую дзяўчынку, на чацверты жанчыны ўгаварылі яе пахаваць дзіцятка.

   Калі ўцякалі ад немцаў, пакідалі ўсе свае пажыткі і засталіся без ежы. Толькі я паспела схапіць торбачку з сухарамі, дык потым падзяліла іх на ўсіх. На ўсё жыццё запомнілі людзі тыя сухары…
              Міхаіл Людвігавіч Букевіч                                                          Ладэлева
   … На лютаўскім змярканні прыбегла да нас суседка Ганна Саўлук. “Хадзем, Марыя, – узрушана казала яна,– паслухаем. Мяцеліца так не лямантуе. Гэта ж людзі!”. Хуценька вярнуўшыся, яны, хрысцячыся, пачалі похапкам апранаць нас, чатырох малых, а тады цётка Ганна кінулася да сваіх. 

   Усю ноч мы прасядзелі ў бульбяной яме за агародамі. Нас вярнулі ў хату ўранку. Мяцеліца сціхла, праз аблокі нясмела пачаў прабівацца блакіт. Раптам у хату прыбег Паўла Букевіч, ззаду за ім цягнулася абора ад лапця. “Унучок!– звярнуўся ён да мяне,–залезь хутчэй на Стапанаў ток, паглядзі, ці не Ладэлева гарыць!”.

   Ускараскаўшыся на страху, я ўбачыў жудасны малюнак: за вярсту ад нас, у Ладэлеве, аж да Пушчы цягнуліся рознакаляровыя языкі дыму і агню. Каля мяне засвісталі кулі, і я скаціўся ў снегавую гурбіну. “Дзед! Яно гарыць!”– пракрычаў я. А з боку таго пекла раздалася страляніна. Як пазней стала вядома, пярэпалах узнік, калі з агню нечакана для карнікаў выскачыў нямы волат Адольфа. Вартавы-фашыст не паспеў нічога ўцяміць, як мігам апынуўся ў полымі. Пакуль ён, выскачыўшы, збіваў агонь з маскхалата, нямы ўжо скаціўся ў яр. Дабегшы да гасцінца, босы, ён бег праз вёскі, а за ім цягнуўся шлейф дыму ад ватоўкі, якая курадыміла. І гэта стала сігналам жахлівай небяспекі для ўсіх, хто яго бачыў. (Адольф дабег да партызан і толькі тады заваліўся беспрытомным. Яго адправілі самалётам на Вялікую зямлю. Гэты “вогненны чалавек” дачакаўся мірнага жыцця…)

   Наша вёска Гісялёва мігам апусцела. Людзі кінуліся хто куды: у бульбяныя ямы, у бліжнія кусты, у прыгатаваныя яшчэ да першага фронту схованкі. З Ладэлева адваротны шлях карнікаў у Латвію пралягаў праз нашу вёску. Але было ціха. Мяне ж, відаць, абстралялі на даху гумна, прыняўшы здалёк за партызанскі дазор. Гэта, пэўна, прымусіла фашыстаў абысці Гісялёва паводдаль.

   У вечаровым змроку вяскоўцы павярталіся ў свае хаты. Нехта з сівых дзядоў супакойваў людзей. Ён паспеў у час першай вайны пабываць у нямецкім палоне і зараз даводзіў, што нямецкая нацыя – гуманная, тамтэйшы народ працавіты і разумны і не стане ствараць дзікунства над бязвіннымі старымі ды дзецьмі. Але хутка праз вёску прабеглі тры задыханыя дзяўчыны і бабуля, якія з плачам засведчылі, што ў Ладэлеве спалілі ўсіх: старых і малых, здаровых мужчын і калек. Засталося адно – уцякаць. Гэту неабходнасць пацвердзілі і ўзброеныя людзі ў маскхалатах – латыскія партызаны. Размова была кароткай. Выбар быў адзін: загінуць лёгкай смерцю падчас бою, які назаўтра вырашылі даць карнікам гэтыя дзядзькі, альбо загінуць у агні…
